
				ఈ పుట అచ్చుదిద్దబడ్డది

సీ. అరయఁ బ్రభాతమధ్యాహ్నసాయంకాల

               ములను సంధ్యాదికములను దీర్చి

     ఘనతరాహవనీయగార్హపత్యసుదక్షి

               ణాగ్నిహోత్రులకు హవ్యము లొసంగి

     యంశుకాభరణగంధాదిచతుర్విధ

               శృంగారములఁ గడు రంగు మీఱి

     ధరణిఁ గృతత్రేతద్వాపరకలియుగ

               ధర్మప్రవర్తనఁ దనరఁ బ్రజలఁ

గీ. గరుణ నేలినరాజశేఖరుఁడె జగతిఁ

     బరిఢవిల్లును దా సభాపతి యనంగ

     సురుచిరాకార ఉన్నవపురవిహార

     రాజగోపాల రాధామనోజఖేల.82

సీ. భూజలతేజోనభోవాయుపంచక

               భూతాత్మకుఁడ వని బుద్ధి నెఱిఁగి

     యలరుప్రాణాపానవ్యానాదిప్రాణవా

               యువు లున్నఠావుల యుక్తిఁ దెలిసి

     రూఢ శబ్ధస్పర్శరూపరసగంధంబు

               లేనింటియందలి యెఱుక గలిగి

     త్వక్చక్షుశ్రోత్రజిహ్వాఘ్రూణనిర్మల

               పంచేంద్రియంబులఁ బదిలుఁ డగుచు

గీ. వెలయు భూపాలముఖ్యుఁ డీవిశ్వమునను

     బ్రస్తుతికి నెక్కు దా సభాపతి యనంగ

     సురుచిరాకార ఉన్నవపురవిహార

     రాజగోపాల రాధామనోజఖేల.

